
Sanz presidentea eta Ibarretxe lehendakaria Bidasoa ibaian Endarlatsako zubi berria jartzeko ekitaldiaren buru izan dira gaur

Lanak Nafarroa 2012 Planaren esparruan N-121-A (Iruñea-Behobia) errepidea hobetzeko proiektuaren baitan daude; Nafarroak 75 milioi euroko inbertsioa eginen du proiektu horretan
Asteartea, 2008ko azaroaren 18a. Miguel Sanz Sesma Nafarroako Gobernuko presidentea Bidasoa ibaian Endarlatsako (Bera) zubi berria jartzeko ekitaldira bildu da gaur goizean. Zubia N-121-A (Iruñea-Behobia) errepidean dago eta Nafarroa eta Gipuzkoa lotzen ditu. Ekitaldira Álvaro Miranda Simavilla bigarren presidenteorde eta Ekonomia eta Ogasun Departamentuko kontseilaria eta Laura Alba Cuadrado Herri Lan, Garraio eta Komunikazio Departamentuko kontseilaria ere bildu dira. 

EAEko ordezkaritzari dagokienez, Juan Jose Ibarretxe lehendakaria eta Markel Olano Arrese Gipuzkoako ahaldun nagusia izan dira bertako buru. 

Zubi berria Javier Manterola nafar ingeniariak diseinatu du eta 190 metroko luzera eta 11-15 metroko zabalera ditu. Aurreikuspenen arabera, galtzadak hiru bide izanen ditu (horietako bat motel doazen ibilgailuetarako). Zubiak altzairuzko eta betoizko egitura du, eta 50 metroko bi arku-erdi ditu. Arku-erdiak ibai ertzetan hasten dira eta batera 100 metroko arkua osatzen dute. Arkuan galtzadari eutsiko dion taula jarri dute. Zubia muntatzeko operazioak (eraispena) 35 orduko iraupena izan du.

2004ko maiatzean Nafarroako Gobernuak eta Gipuzkoako Aldundiak N-121-A (Iruñea-Behobia, Belaten barrena) errepideko Endarlatsa-Irun tartearen gainean izenpetu zuten lankidetza hitzarmenaren baitan egin dituzte lanak. Hain zuzen ere, hitzarmenari jarraiki, Gipuzkoak bere gain hartu zuen proiektuaren finantzaketa osoa, zubiaren kostuaren %50 kenduta (9,8 milioi euro -8,2 milioi lanetarako, eta gainerakoak desjabetzeetarako eta beste gastu batzuetarako-). Nafarroako Gobernuak, berriz, zubiaren kostuaren %50 ordaintzeko konpromisoa hartu zuen. 

Era berean, Foru Komunitateak epe ertainean bidearen jabetza Gipuzkoaren esku uzteko konpromisoa hartu zuen. Nolanahi ere, bideko ondasunak Nafarroako Gobernuarenak izanen dira zenbait urtez (azpiegiturak, lursailak eta beste batzuk). Lanak Mariezcurrena, Zubi Eder, Nortunel eta Urssa enpresek osatutako aldi baterako enpresa elkarteak egin ditu. 

N-121-A errepidea hobetzeko lanak Nafarroa 2012 Planaren baitan daude. Hain zuzen ere, Nafarroako Gobernuak 4.508 milioi euroko gastua eginen du datozen lau urteetan, Nafarroa 2012 Planeko zuzkidura eta azpiegitura publikoetan.

75 milioi euro Iruñea-Behobia errepidea hobetzeko
N-121-A errepidea Nafarroako interes orokorreko sareko korridore nagusietako bat da. Errepidea Iruñean hasten da, eta Iruñeko Eskualdea eta Baztan eta Bidasoako kantauriar bailarak bereizten dituen Belate mendikatea lurpetik zeharkatzen du. Bidasoa ibaiaren ibilbideari jarraitzen dio, eta Nafarroako hiriburua, Gipuzkoako ekialdea eta Frantziako hegoaldea lotzen ditu. 

N-121-A errepideari Belateko Ardatza ere esaten diote, eta bertan egiten ari diren lanek zirkulazio ahalmena handitzea dute helburu. Horretarako, errepidea bide laster bihurtuko dute, ibilbide berriak aurreratzeko bideak izanen ditu, eta oro har, errepidearen segurtasuna eta erosotasuna hobetuko dituzte.

N-121-A errepideko lanak bost tartetan egin dituzte: Ostitzeko saihesbidea, Igantzi-Etxalar, Etxalar-Bera, Bera-Endarlatsa, eta Endarlatsa-Irun (azkeneko tarteko lanak Nafarroaren eta Gipuzkoaren arteko hitzarmenaren bidez egin dituzte, lehenago esan dugun moduan). Nafarroako Gobernuak 75 milioi euroko ekarpena egin du lanetarako. 

Gaur egun N-121-A errepideko Nafarroako tarteko 30 kilometrotan ari dira lanak egiten: Ostitzeko saihesbidea eta Sunbilla-Endarlatsa tartea, Berako saihesbidea salbu (18 bat kilometro). Aurreikuspenen arabera, lanak datorren urtean amaituko dituzte. 
Gipuzkoan, berriz, Endarlatsa-Behobia tarteko lanak ari dira egiten (12 kilometro), eta horiek ere datorren urtean amaitzea aurreikusten dute.
Usoak askatu dituzte Etxalarren
Etxalarko Udalak ere parte hartu du Endarlatsako zubi berria jartzeko ekitaldi berezian. Izan ere, ehiza garaian gaudela eta Etxalarko usategiak ezagunak direla aprobetxatuz, Udalak usoak askatu ditu. Usategietan sareen bidez ehizatzen dituzte usoak, hain zuzen, eta XV. mendekoak dira. Estatuan debekatuta dago ehiza sistema hori, baina Etxalar inguruan sistemari eustea lortu dute, herritarren ohitura eta zaletasuna tarteko. Usategietako ehiza garaia urriaren 1ean hasten da eta azaroaren 20an amaitzen da, gutxi gorabehera, pasaren eta eguraldiaren arabera. 

Oharra: de www.navarra.es webguneko “Aktualitatea” atalean Sanz presidentearen mintzaldi osoa eta EAEko ordezkaritzaren aurkezpena daude. Gainera, gaur arratsaldean, 18:00etan, prentsaurrekoari buruzko irudiak egonen dira. 

